
	చ.	
పరమపరాపరార్థపర పారగ సర్వనివాస సంతతా

పరిమితసద్గుణాకర కృపారసపూరితనేత్ర పద్మభూ

వర బహురూపభక్తజనవత్సల నిత్యవిహారవైభనా

కర దురితౌఘనాశక వికారవిహీన జయాతినిర్మలా!

	సీ.	
అలఘుపాపౌఘతూలాచలంబులకును

        ననలంబు మీనామ మఖిలజనక

గతజన్మసంచితాద్భుతకర్మలతలకు

        నవలవిత్రంబు మీనామ మనఘ

చిరకాలజనితదుష్కృతతమిస్రములకు

        నర్కుండు మీనామ మబ్ధిశయన

దారుణసంసారనీరదంబులకును

        ననిలంబు మీనామ మంబుజాక్ష

యనయమును యుష్మదీయనామామృతంబుఁ

గ్రోలియును దృప్తి నొంది నిరూఢమతులు

సంతతాపాయరహితులై సత్యమైన

పదము నొందుదు రధికప్రపత్తిఁ బొదలి.

	క.	
పరతత్వ మనిన నీవే

పరమేశుఁడ వనిన నీవె బ్రహ్మాండములన్

బరిపూర్ణుఁ డనిన నీవే

పరమజ్ఞానస్వరూప భాసురచరితా!

	క.	
ఏఁ జేయవలయు కార్యం

బీజగమున నెద్ది యాన తీయఁగవలయున్

దేజోమయ సర్వాత్మక

రాజితపద్మదళనేత్ర రమ్యచరిత్రా!

		 ఈ పేజీలో చివరి మార్పు 27 ఫిబ్రవరి 2021న 02:52కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

